
					Gwirwyd y dudalen hon
Y BREUDDWYD




UN noswyl Nadolig eisteddwn yn ymyl y tân, 

A noswyl Nadolig oedd hi

A llithrodd fy meddwl ar grwydr ymhell,

I Fflandrys a'i beddau di-ri'.



Mi welais y croesau yn wyn dan y lloer,

A'm calon gan hiraeth yn drist;

A chlywais y clychau yn canu drwy'r nos

Y newydd am eni y Crist.



A chofiais am Ifan yr Efail a Huw—

Huw'r Felin ddireidus a llon,

A'r hwyl a fu ganwaith fin nos gyda'r cŵn,

Neu'n chwarae ar gaeau y Fron.



Am Ifan yr Efail, gyhyrog a thal,

Y cyfaill ffyddlona'n y byd;

A Huw bach y Felin, lygadglas a ffraeth,

A'i wallt cyn felynned â'r yd.

